
IZVJEŠTAJ SA SEMINARA
„Istraga, optuženje i presuđivanje koruptivnih krivičnih djela, krivičnih djela sa finansijskim elementom i krivičnih djela organizovanog kriminala“
27-28. juni 2019. godine, hotel „Termag“, Jahorina
Na osnovu Programa stručnog usavršavanja i početne obuke za 2019-u godinu, Centar za edukaciju sudija i tužilca RS je u okviru zajedničke aktivnosti sa Centrom za edikaciju FBiH i Pravosudnom komisijom Brčko Distrikt BiH i u saradnji sa USAID-om (Projekat podrške pravosuđu), od 27-28.juna u hotelu „Termag“ na Jahorini, organizovao završnu radionicu na temu „Istraga, optuženje i presuđivanje koruptivnih krivičnih djela, krivičnih djela sa finansijskim elementom i krivičnih djela organizovanog kriminala“.
Edukatori prvog dana radionice su bili Aleksandra Martinović, sudija Ustavnog suda Federacije Bosne i Hercegovine, Diana Kajmaković, tužiteljica Tužilaštva Bosne i Hercegovine i Irisa Čevra, advokat,  konsultanice USAID-ovog Projekta pravosuđa u BiH, dok su drugog dana radionice edukatori bili konsultanti za finansijske istrage, Ranko Batinić i Velimir Rašević. Radionici je prisustvovalo 20 učesnika iz sudova i tužilaštava svih nivoa u Bosni i Hercegovini
U prvom dijelu radionice je prezentiran novi Priručnik i Vodič kroz dobre prakse u procesuiranju koruptivnih krivičnih djela za sudije i tužioce u sklopu USAID-ovog Projekta pravosuđa u BiH na kojem su radili stručnjaci iz Bosne i Hercegovine i Sjedinjenih Američkih Država. Edukatorica Irisa Čevra je učesnike radionice upoznala sa strukturom, sadržajem i značajem Priručnika i Vodiča. Ona je istakla da je osnovni cilj ovakvog priručnika, koji je kao takav prvi ove vrste u Bosni i Hercegovini, da bude koristan alat za sudije i tužioce koji rade na predmetima korupcije, posebno za one koji se prvi put u svojoj praksi susreću sa ovom vrstom predmeta, kao i upoznavanje sa dobrim praksama procesuiranja krivičnih djela korupcije, privrednog i organizovanog kriminala.
Priručnik i Vodič kroz dobre prakse u procesuiranju koruptivnih krivičnih djela, krivičnih djela sa finansijskim elementom i krivičnih djela organizovanog kriminala je objavljen na web stranicama USAID-ovog Projekta pravosuđa i CEST-a RS.
U nastavku radionice, Aleksandra Martinović je upoznala učesnike sa najnovijom praksom Evropskog suda za ljudska prava u vezi sa primjenom posebnih istražnih radnji. 
Nakon pauze, u okviru radionice je organizovana analiza nekoliko hipotetičkih slučaja uz upotrebu Priručnika, tokom koje je došlo do vrlo aktivne i zanimljive diskusije među učesnicima. U prvom slučaju se radilo o predmetu s finansijskim selementom i korupcijom (posebne istražne radnje), u drugom o predmetu organizovanog kriminala i pranja novca i u trećem o dokazivanju subjektivnog elementa i žalbenom postupku. Tokom analize slučajeva, višegodišnje iskustvo sudije Aleksandre Martinović, tužiteljice Diane Kajmaković i advokatice Iris Čevra, je uveliko doprinijelo kvaliteti i uspješnosti cijelokupne radionice. 
Drugi dan radionice, izlaganje su imali konsultanti za finansijske istrage USAID-ovog Projekta, Ranko Batinić i Velimir Rašević. U uvodnom dijelu svog izlaganja, oni su učesnicima Predstavili Pojmovnik termina relevantnih za finansijsko-ekonomske istrage. Svrha izrade Pojmovnika je da tužiocima, ali i ostalim učesnicima u postupku, na najjednostavniji način objasni značenje jednog broja osnovnih pojmova vezanih za finansijsko-ekonomske istrage. Eksperti angažovani od strane Projekta su, nakon konsultacija sa tužilaštvima, selektirali 200 pojmova koje su obradili tako da budu razumljivi ne samo ekonomistima nego i pravnicima i licima drugih zanimanja koja eventualno učestvuju u procesuiranju krivičnih djela korupcije, privrednog i organizovanog kriminala. 
Pojmovnik, kao i Priručnik i Vodič, objavljen je na web stranicama USAID-ovog Projekta i CEST-a RS.
U nastavku radionice, kao i prethodni dan, organizovana je analiza nekoliko hipotetičkih slučajeva zloupotrebe u procesu javnih nabavki.  

S obzirom na kompleksnost teme i probleme s kojima se suočavaju sudije i tužioci koji rade na predmetima korupcije, seminar je ocijenjen kao vrlo uspješan i koristan uz napomenu da se očekuje da će svi imati velike koristi od Priručnika, Vodiča i Pojmovnika u daljem radu. Učesnici su u evaluacionim obrascima, visokim ocjenama ocijenili i seminar i edukatore.
U Banjoj Luci, 2.7.2019. godine                                                                Podnosilac izvještaja:
      Rufa Mujičić
Viši stručni saradnik

